
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2022 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ԵՎ  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ԴԵԿՏԵՄԲԵՐԻ 23-ի N 2121-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Անհրաժեշտությունը, ընթացիկ իրավիճակը և խնդիրները. 
ՀՀ հանրային ծառայությունները կարգավորող հանձնաժողովն (Հանձնաժողով) իրականացնում է էներգետիկայի բնագավառի կարգավորվող ընկերությունների կողմից իրականացվող կարճաժամկետ և երկարաժամկետ ներդրումային ծրագրերի ուսումնասիրություն և համաձայնեցում, ընկերությունների ներդրումային գործունեության վերլուծություն: Ելնելով կարգավորման գործընթացների պահանջներից՝ հաճախ առաջանում է անհրաժեշտություն իրականացնելու այնպիսի նպատակային ծախսեր, որոնք ներկայիս իրավակարգավորումներով Հանձնաժողովի սահմանած պահանջներով իրականացնում են լիցենզավորված անձինք, ինչը կարող է խնդրահարույց լինել և դառնալ շահերի բախման պատճառ, ուստի  «Հանրային ծառայությունները կարգավորող մարմնի» մասին օրենքի 38-րդ հոդվածի 2-րդ մասով նախատեսվել է, որ եթե հարկ է լինում Հանձնաժողովի պահպանման ծախսերն ավելացնելու հանձնաժողովի լիազորությունների ապահովման նպատակով իրականացվող (իրականացվելիք) գործառույթների, ծրագրերի և միջոցառումների, կատարման անհրաժեշտությամբ պայմանավորված, ապա Հանձնաժողովը դիմում է կառավարություն և միայն կառավարության համաձայնությունն ստանալուց հետո նախաձեռնում իր պահպանման ծախսերի տարեկան մեծության ավելացման հետ կապված գործընթացները: Ելենլով նշվածից՝ մշակվել է «Հայաստանի Հանրապետության 2022 թվականի պետական բյուջեի մասին» օրենքում և Հայաստանի Հանրապետության կառավարության 2021 թվականի դեկտեմբերի 23-ի N 2121-ն որոշման մեջ փոփոխություններ ու լրացումներ կատարելու մասին» Հայաստանի Հանրապետության կառավարության որոշման նախագծը, որի ընդունումը կարևորվում է սակագներում ներառման ենթակա ներդրումների օգտակար և օգտագործվող ծավալի որոշման, ներդրումների արդյունավետության գնահատման, այդ համատեքստում անարդյունավետ և ոչ հիմնավոր ներդրումների ծավալի բացահայտման և վերհանման առումով՝ սակագներում դրանք չներառելու սկզբունքից ելնելով:
2. Կարգավորման նպատակը. 

Նախագծի ընդունման նպատակն է պատվիրել «Հայաստանի էլեկտրական ցանցեր» և «Գազպրոմ Արմենիա» ՓԲԸ-ների 2021 թվականի ընթացքում իրականացրած ներդրումների տեխնիկական աուդիտ, ինչը հնարավորություն կընձեռի անկախ մասնագիտական կազմակերպության կողմից ստանալ սակագներում ներդրումների (լրիվ կամ մասնակի) ներառման կամ մերժման օբյեկտիվ և հիմնավոր գնահատական, որն էլ կտրվի ներդրումների հավաստիության և հիմնավորվածության ստուգման առավել թիրախային մեթոդների և գործիքների կիրառմամբ։ 
3. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Հանձնաժողովի կողմից։
4. Ակնկալվող արդյունքը. 
Նախագծի ընդունումը կնպաստի՝
· բարձրացնելու հանրության և շահագրգիռ բոլոր կողմերի մոտ ընկերությունների ներդրումային գործունեության նկատմամբ օբյեկտիվ և հիմնավոր գնահատականի ձևավորման նկատմամբ վստահությունը,

· բարձրացնելու սակագների սահմանման և վերանայման գործընթացի հիմնավորվածությունը,

· դրական ազդեցություն ունենալու կարգավորվող սակագների վրա,

· բացառելու սակագների ձևավորման գործընթացում հաշվի առնվող գործոնների նկատմամբ կարգավորվող անձանց միջամտությունը կամ ներգործությունը:
5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
 «Հայաստանի Հանրապետության 2022 թվականի պետական բյուջեի մասին» օրենքում և Հայաստանի Հանրապետության կառավարության 2023 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության 2022 թվականի պետական բյուջեում եկամուտներն ու ծախսերը կավելանան 144000.0 հազ.դրամի չափով, քանի որ համաձայն «Հանրային ծառայությունների կարգավորման պարտադիր վճարների մասին» օրենքի 2-րդ հոդվածի՝ ՀՀ հանրային ծառայությունները կարգավորող հանձնաժողովի օրենքներով սահմանված լիազորությունների իրականացման համար անհրաժեշտ դրամական միջոցները գոյանում են ՀՀ պետական բյուջե վճարվող հանրային ծառայության կարգավորման պարտադիր վճարների հաշվին:
6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:
7. Կապը ռազմավարական փաստաթղթերի հետ. 

Նախագիծը բխում է ՀՀ Կառավարության 2021-2026թթ. Ծրագրի 6. «Իստիտուցիոնալ զարգացում» բաժնի 6.10 «Պետական ծախսեր» կետից՝ ծախսային քաղաքականության արդյունավետության բարձրացման տեսանկյունից ՀՀ կառավարությունը կշարունակի կարևորել հանրային ֆինանսների նպատակային, խնայողաբար և ադյունավետ օգտագործումը:
